
( Carta de la Tierra )

¿ Jitasa ju’u  Bwiata etejoi 
ji’ojtei?
Ini’i ji’osia bwiata bétana etejo, jaisa senu inim itóm bwia ániapo 
alleaka ama nas kuaktine betchibo, a yoorekai, a naakekai into ket 
yanti ama jiapsakai inim bémela sikro XXI teapo. 
Ini’i ji’osia tuuwata jariwa, nau ropó jo’akame bétana  into nat tépola 
jo’akame bétana inim itóm bwia aniapo; wepulsi náwa a beje 
juneyyaka áe betchibo omo temaeka, omo pamiliaka aet jiapseka 
ama jiapsine into  a nakeka a uju’u bitne.  
Witti a etejo ju’u ji’osia Itóm bwia aniata bétana, aet tuu eewamta 
bobicha ti jiia, siime waa batoorata ama nau jiapsame bétana, siime 
tu’ulisi a tuu mammatteka, aet omo temaekai, into túa nau eakai 
bichau bicha, a jinneune betchibo.
Inii ji’osia waka aniapo ayukamta a nokkriamtamak lutu’uriak, 
bwe’ituk ameu lutu’uria, jume derecho umanom teammake, 
desarroyo umano teamtamake, siime bempo wepulsi nau naawak, ka 
a nat tepola omo uju’umme, bwe’ituk ka junuen tuko ka tuuwatat yeu 
yumane. 
Ini’i, bwiata ji’ostei teame, siime waka lutu’uriata, siime aniat omo nau 
tojilata etejo, waka wate batorata etejo’u  ama teuwa, waka tuuwata 
áet  bobitwamta, bweítuk aemak a lutu’uria baekai. 

Ji’osiata itóm bwia aniata 
nokkriamta  betana  ama 
be’e’u.
Ian lautipo te witti a juneyya jaisa wa’a itóm bwia ánia ji’okot omo 
bichapo ámani, katte witti junea Jitasa te bobitne, tuuwata o cheasan 
ket ka tuuwata. Bwe’ituk unna junerasi ka nau allewa inim itóm bwia 
aniapo, ousi nau nassuawa, nau werika juni’i, kabe omo yoore, kabe 
yooriwa, bwia ánia juni ka yooriwa, wa yoemra ama nau jiapsame ka 
baekai áwa jariune bwan, jaksapo luulasa bootene ju’u lutu’uria 
tuuwata ama a bit betchibo. 

Jaibu juebena wa’a yoemra inim bwia ániapo nas kuakteme a 
juneyyaka jiapsamme, wame meliota uju’ume, wame kultura ti temta 
uju’ume, jaibu a nattemaemme, aet omo koba namyamme, bwia 
aniata ka junama luula ujuwapo ámani, junum po aman siime wepul-
si nawa lutu’uriaka, inika ka tu’i weemta beas japte baekai. Ta beja ini’i 
tuu bo’owi yewa yumaria betchibo, ka baeka jume Wobiernom ket 
amemak a lutu’uriane a tekipanoane, bwe’ituk ju’u ji’osia bwia ániata 
betana ji’ojtei junuen a ujbwana. 

Ini’i bwia aniata bétana ji’ojtei, itóm chea tu’i bo’o ta bwij núnu, 
bwe’ituk katte junama luula te ito weyya, ian into ju’u ji’osia bwia 
ániata ji’ostei tuisi itom a mammatte’i’a, itóm a juneyya’i’a, into 
watemmak itóm a lutu’uriakai, siime bwia aniat nau jiapsammak 
luturiaka a nakeka into a yooreka ama nau jiapsine ti jiia ju’u ji’osia. 

15.- siimen bwia ániat jiapsame am yooreka am nakeka am uju’une.
a.- ka into jume yoawam itóm jo’arapo itóm uju’um te am ji’okot joone, 
a la su bem kokoapo te am bitne,  te am jittotebone ka ji’okot am bit 
betchibo.
b.-jume juya ániapo into bawe ániapo yoawam  jinneunete, am 
a’amume bétana, jume maasom, jume paarosim, taabum, wo’im, 
kúchum, siime ini’ime jinneu baeka te eene. 
c.-jume amuleom kia bem yeu betchibo, jume juya ániapo into bawe 
ániapo yo’awam sussuame ka into te amam  tu’urinete.  

16. omo yo’oriwamta te bo’o jooriane ka wa’a nassuawame, junuen 
beja alleaka te jiapsame.
a.- tu’’isi omo jikkjiwamta, omo aniawamta, siime bato’immak náu 
lópola jo’akamak into sime  inim bwia ániapo jiapsammak a bo’joria 
baeka ne.
b.-  ka náu allewamta bétana a koba namyaka aet a jariune jaksa po 
lu’ula, tu’ulisi  a aet yeu  yumaatune, junuen beja náu alleka jiba náu 
jiapsibaeka eene. 
c.- jume sontaom itóm jinne’u po chaaka , ka jaksa itóm kokosi joone 
betchibo,  into bem ta’u tuuwata ae joone , juya ániapo be’emta bem 
aawelapo a aniane. 
d.- jume ju’iwam unna bato'im sechukti sussuame ka into inim bwia 
ániapo uju’una, kia jachimpo juni'i ye kokosi  joamme 
e.- juka itóm teeka ániata te jinneune jeka ániata kokoata bétana, ka 
into wame yoim, bem éapo ama ánne, into wepulsi tu’isi náu 
jiapsiwamta bo’ojooriane..
f.- ini bwia ániata ji’ósia yanti tu’i jiasiwata teuwa, allewamta etejo, 
wate puepplom inim itóm bwia ániapo jiapsame  ame betchibo juka 
tuuwata bobichaka yeu machiawak, bwe'ituk siime te nawa atte’ak.

Bichau bicha bo’ota nuuwapo
Jakwo juni'i inim itóm bwia ániata bétana, siime itepo ama nau 
jo’akame te ito temaek, jaisa itóm bwia ániata itóm suaanepo ámani, 
ta inia betana ju’u bwia aniata ji’ósia witwitti a teuwa; ta beja tu'isi aet 
yeu yumá betchibo ka baeka te náu eakai juka ye yo’oriwamta into 
juka inika lutu’uriata bwia ániata teuwa’u yo’orine.
Wa’a itóm bwia ániatau joowame ka tu’i bwe’ituk ji’okot te a jooa, inika 
ka tu weemta tabwisite a bo’ojoria baeteko, ousi a koba namyaka into 
chikti itóm jiapsimak te a ibaktaka te a tu’i  bo’owi te a yewa wikne. 
Bwe’ituk itou tosakai, itóm a suua’i’a’kai. Itóm bwia ániata bétana kia 
jubwa juni'i te aet ito temaeka te náu jiapsine, ka itepo jiba, siime wa’a 
batoora, áe bepa jiapsame, bwe'ituk si te ka junuen te a weyyateko 
juma juchi te ji’opne. 
Amak náu jipasiwame ka junama lu’ula chuchupe, amak te ka náu 
alleaka te jiapsine, junu’u into jiba itóm náu tastastane, junuka luutine 
betchibo ka baeka te suia kiasi náu etejoka wa’a ye yo’oriwamta, ye 
nakwamta jiji’okot juni'i a tekipanoane. Tuuwata bobichaka siime wa’a 
yoeme, wa’a pamilia, náu lopo joákame, senu wemta witti jippuemme. 
Wa’a suakiasi usyoli tu’i tekil, wa’a jita ta’awame, juka Liosta lutu’uria 
bo’ojoriame, jume ye masti karim, jume nokita chibe chibestame 
komunikasiompo ta’ewame, jume tekillimmeu teko jabwekame, jume 
omo náu tojilame ka Wobiernomak tekipanoame, into jume 
Wobiernom, siimememu lutu’uria a tu bo’ojoriane betchibo. Siime náu 
eakai ju’u Wobierno, into wa’a yoemra ama jo’akame into siime náu 
lópola inika tuuwata jaibu itóm teuwasulammak te usyolisi te a aet 
yeu yuuma. 
Siimekut inim itóm bwia aniat tu'i náu alleaka, náu omo aniaka ama 
náu lopo jo’arana betchibo, ka baekai siime jume nasionim teame juchi 
bemelasi waka tu’i lutu’uria O.N.U’u lu'ula a teuwane, aet 
tu'isi yeu yumá baeka tia jiakai, waka lutu’uria náu yestelamta 
yoribaeka into waka bwia ániata ji’ósia lutu’uria teuwa’u tamak 
lutu’uria baeka eene.
Wa’a Itóm bo’ojooria’u itóm bwia ániata ji’osia ta bétana elaposu jiba 
áu waatina, bwe'ituk tu'isi ye remtituak jaisa wa’a itóm bwia ánia omo 
bicha’u into jaisa te ayuka te áe betchibo ito te temaeka te waka 
tuuwata jalekisi juni’i áe betchibo jajamek, ta chea beja ito betchibo 
bwe'ituk iteposu ama te jo’aka ama te jiapsa. 



YO’ORISI MACHISI 
UKKULWAME
                                                                                                         
I. – JIAPSIWAMTA YO’ORINE INTO A NAKNE.

1.- Bwia ániata te yo’orine into siime juka ama jiapsamta ketchia.
a.- siime inim bwia ániapo te nat tépola te jiapsa, itepo jume yoemem, 
jume yo’awam, jume júyam, siime wame ama nau jiapsame te nat 
éaka ama te nau jiapsa.
b.- tutti kutti itóm jiapsimpo juka Liosta lutu’uria tomtalataka 
tuuwata bobichaka, siime wa’a batora unna ji’osia ta’ame, ama 
nabusti ketchia wame bato’im usyoliata wemta  tu’uleme into a bo’o 
jooriame, siime te nawa lutu’uriaka into te a ibaktala inika tuuwata 
itóm bwia ánia ji’ósia ta yaaka’u.
2.-itom jo’akapo te ama jiapsine a nákeka, a suuaka, aet 
mammatekai into a ji’okolekai.
a.- waka Liosta  itóm nakeka itóm a mikaka’u, ka kia itóm a miika, inika 
bwia ániata itóm a nak’i’a ,   unna itóm bwia ániata itóm  suua’i’a, 
bwe’ítuk ini’i bwia ánia ket watemmeu bicha ket naikiari, junuen beja 
siimete áe betchibo juunea. 
b.-Inian beja, chea a tuuwa lutu’uriata witti juneyyako, chea te a 
tuuwa ta’ane, junuen mak into chea te utteata jippueka itóm bwia 
ániata nokkriane, bwe’ituk siimem betchibo tuuwata te joone. 
3.- bémela bato’im te yeu tómtane , ye nakeme, ye ji’okoleme, into 
yanti jiapsame.
a.-  siime jume inimi’i itóm  bwia ániat jiapsame, alleaka am yootu 
bitbaekai, bem tu bo’o nuba’e’u amemak te a luturiane, bwe’ítuk bem 
a ta’apo ámani, inika bwia ániata amewa lutu’uria tukapo amanni 
tu’ulisi ama jiapsine.  
b.- siime bwia ániapo jiapsame, kabe nat bepa omo eyyane, bem yoem 
tukapo ámani, o cheasan  bem meliota jipuuwapo lu’ula, e’e, siime te a 
inim a nau jiapsa, ito aniaka, ito yooreka, into ket jiba  itóm bwia ánia 
yooreka.
4.- siime wa’a usyoria bwia ániapo itóm jippue’u, ian kattriam 
betchibo, into ket wame ketun ke yeu tomtemmeu bicha naikiari.
a.- siime wa’a tuuwa ian itóm bwia ániatau bicha jo’a’u, jaisa itóm áe 
betchibo ito tema’u , ka kia joowa, bemela yoemratau bicha naikiari, 
wame ketun ke yeu momtemeu bicha, bem mamposu ket tawaane.
b.-inika tuuwata itóm bwia ániata bétana itóm juneyya’u,  ian 
katriammeu bicha a bwijne, bwe’ítuk bempo su ket jiba benasi jume 
ketun ke tomtemmeu bicha usyolisi ámewa naikiane, junuen beja 
bichau bicha itóm bwia ánia nok aniasimne.

Inime naiki weemtat tu’isi aet yeu yuma betchibo, ini’i ama be’e:

ll.- ITOM BWIA ÁNIA YUMA’ISI UJU’U BAEKA ÉA. 

5.- waka itóm bwia ániata te yooreka, into te áe betchibo ito tema’ine, 
bwe’ituk juebenaka ka nanau machika juni’i ama nau jiapsa
a.- tu’isi inim bwia ániapo waka jiapsiwamta yo’otu bitbetchibo, ka 
baekai siime ama tú tu’uriwame, a etejosimne jaksa po lu’ula tu’isi 
wa’a itóm juya ániata te yo’otu bitne, bwe ka baekai siime ama náu 
jiapsame náu jooteka sua kiasi nawa etejoka, áe betchibo omo 
temaeka nawa uju’une.
b.- bwia ániapo chupiata tu’ulisi a yooreka a bitne, wa’a juya ánia, wa’a 
teka ánia, wa’a bawe ánia, ka a tejalbaeka a yootu bitne, alasu ae 
betchibo omo temaeka a yoorisimne, bwe’ituk itóm mampo su 
tawaala wa’a lutu’uria bempoim bétana.  
c.- wame yoawam ama itóm bwia ániapo jiapsame am jinne’usimne, 
bwe’ituk ka yooriwa into kulupti te am luuta baeka eene.  

d.-juka itóm bwia ánia ji’okot joame te ka ámam tuurine bwe’ituk ka 
tuuwata itóm yoawam betchibo ama junaktene,  am súane, into ama 
nabusti into ka tu’ine itóm yoawam luuteko. 
e.- waka tuuwata itóm bwia ániata bétana joowamta, kaita itou 
waata, itóm a mikamta te unna a yooreka, a nakeka a uju’usimne, ka 
ama butti aet yeu wikbaeka eene, katte a luuta baeka eene, sua kiasi 
te a tekipanoane, juya ániapo aukamta, bawe ániapo aukamta, junuen 
beja te usyolisi te aemak yootunsimne.
f.- bwia ániapo aukamta, unna ukkulwamta wa’a usyoli tétata, itom 
bwia betuk tomteme, ket jiba bénasi into bawe ánia betuk aukamta 
gaasti te’amta ket jiba bénasi te a nokkriane te a  jinne’une, bwe’ituk a 
luuteeko te unna itóm bwia ániata te kokosi yaane.  
6.-katte ji’okot itom bwia ániata te yabaeka eene, junnuen beja te 
jalekisi juni’i te a nokkriasimne, bwe’ituk amak ka ji’osia ta’awame te 
ka junama lu’ula te ito uju’u, ka baeka te ito mammateka a bitne.
a.- ka kia jakpo lu’ula juni'i te itóm bwia ánia te bitne, bwe’ituk si te ka 
suasi te aemak aaneteko te a kokoi tatapne ama nabusti into itepo 
kette tuuwata ama bitne, jain omo koba suak ti jiaka juni'I, te junuet te 
jibwisiaka te chea juni'i te ji’okot a jooa. 
b.-ka kia jabeta juni'i ama tuurina, bwe’ituk jita yumabaeteko kia jain 
juni'i jiune; ama yabawame ka ji’okot waka bwia ániata jooa ti 
jiunemme, junu’u into ka lutu’uria jibasu ji’okot a  jooa, 
c.- ka baeka wa’a lutu’uria náu yestekame waka tuuwata itóm bwia 
ániata bétana ukkulwamta etejome, ama teuwane jaisa ji’okot omo 
bicha itóm bwia ánia ka jubwa naatekai ji’okot bitwame, ka inim jiba 
siime itóm bwia aniachi. 
d.-katte waka ka tu’ik te itóm bwia ániapo ayukamta te tuurine, itóm 
bwiarapo, ian lautipo itóm náu jiapsapo, junuen ama a bichateko te ka 
amam tu’urine, bwe’ituk kattte tuuwata tea ma bitne siime itepo, into 
itomak ama konila jo’akame.
e.- amak ket jume sontaom juju’iwakai ama itóm bwia konila yailataka 
ket bem ta’a’u ama a bo’ojooria baeka eene, amaka into bem uju’u 
itóm bwia ániata ket ji’okot jooa, siime náu eakai te ka amam tu’urine.
7.-tu’isi te ito uju’uteko itóm jita joapo, itóm tekilpo, itóm nas 
kuaktepo, suakiasi itóm bwia ániata te yooribaeka jipasateko, jumá 
te jalekisi juni'i itóm bwia ániata te kuaktene tu’i bo’o lu’ula, bwe’ituk 
iteposu te a atte’ak. 
a.- itóm nas kuaktepo amak te tu’ik juni'i te ka into ama uju’u, ka baeka 
bichau bicha te si tu’reako into ketun ama a uju’uwateko te áma am 
uju’une, ama nabusti into bwere tekil jo’arapo juebena ama 
sutottoiwame junnu’u passti, joyok,  junu’u into itóm bwia ániata 
kokoi tabe.
b.-katte ama butti waka yoi yaarita te uju’une ama yumaateko, tajita 
betchibo jaibu ama yeu maachi ta’a utte’a mak joowa, junueu te ito 
aniane, into ket waate tuuwa jaibu itou yeu machiala, junum bicha te 
ito bo’ota makne.
c.-wepulsi náu eakai waka tuuwata itóm bwia ániata betchibo 
bo’ojoriaka, te juka ian machiata te suakiasi te a uju’une into aemak 
itóm bwia ániata yo’oturiane betchibo.
d.-amak te kia beja te am bitne jume yoim, jume tekilim ama 
bo’ojooriawao, into jakwo juni'i te ka ameu nanattemae jaisa tua a 
beje’u itóm bwia ániata bétana kia te am bitne into te am sutoji’ine, 
e’e, junu’u ka tu'i bwe’ituk te a ameu nattemae, bwe’ituk iteposu ama 
a beje’ene yoko matchuko.
e.- siime wa’a batoora bwia ániata jineubaeme, a itomak inika 
lutu’uriata a bo’ojooria, bwe’ituk siime te nawa ate’ak, into ket jiba 
bénasi siime te tuuwata ama náu bitne.
f.-siime inim jiapsame bwia ániapo, tu’isi ama jo’abaeka ama te jiapsa, 
junuentukapo ámani siime te wepulsi náu lutu’uriaka itote tu’i 
jiapsituane, itóm bwia ánia yooreka, a nakeka into áe betchibo omo 
temaeka nas kuakteeteko.
8.-itóm polobe bwia ánia, jaisa omo a bichapo ámani, siime wa’a 
batoora inim itomak a atteakammak lutu’uriaka te nawa luturiaka 
yechaka aet te nattemaine jaisa ayuka tuuwata áe betchibo te 
yumane.

a.- paariatana bétana amak im itou kom yaajame, itepo  itóm bwiata 
nakeme bempoimmak te a itóm lutu’uria weyya, bwe’ituk junuen su 
katek ju’u luturia  wa’a ye aniawamtamak te lutu’uriane, te am aniane 
bwe’ituk bempo tututti a juneyyakai a bo’ojoriamme, bemposu ket 
junea  jaisa ji’okot joowa itóm bwia ánia.  
b.- waka itóm polobe jiak lutu’uriata te ka koptane jakwo juni'i, jaisa 
wa’a jiaki ka jubwa natekai  itóm bwia ániata nakeka ama jiapsa, jaisa 
juka juya ániata, bawe ániata, teka ániata siime inika yooreka ama 
jiapsa ka tuuwata ama tettea.
c.-inia bétana itóm bwia ániata ji’osia noki, jaisa waka tuuwata a 
teuwapo ámani, katte aemak te tawabaeka eene, e’e te watemmeu 
bicha a  lutu’uria bwijne, bwe’ituk simmeu lutu’uria a junneyyanepo 
ámani.

Ill. KAABETA CHEA OMO EYYANEPO AMANI NÁU JIAPSIWAPO INTO 
KET TOMITA JIPUWAPO PO AMANI.

 9.- pooberata ito nasuk aukamta te  luutabaeka eene. bwe’ituk 
junu’u su chea ye ji’okot e’etua.
a.-kaabe ito nasuku ba’a jipeewamta ineene, bwe’ituk tu'i ba’a am 
jiinepo ameu lutu’uria, ket jiba bénasi ju’u bwa’ame, tu'i jeeka bem 
jiabistene’u, tu'i jo’ara bem ama jiapsinepo, ka jaitimachiapo ka 
sankoapo, bwe’ituk alleaka ama jiapsi.
b.-siime te ito aniaka waka chea ji’okot eamta te aniaka a yootu bitne 
ye masti karipo, junuen beja aapo alleaka  omo majtaka aet jichupane, 
jain ji’okot eakai juni'i.
c.- jume chea ji’okot omo bichame, ama butti ka tomekame, unna 
polobeme apoik into a yoemiawam te aniane, ji’okot omo am bichapo 
ámani, inian te am aniaka te alleaka te ama am  yootu bitne 
10.- waka tuuwata bo’ojoriamta, wame institusionim bétana wa’a 
tomita wiutawapo lu'ula te unna a suuane, elaposu ju’u meelio waka 
yoemiata tuuwapo lu'ula a yootu bitne, kabe amet jiawiteka omot 
lu'ula a wikbaane.
a.- juka meliota into juka naksi machik ama ayukamta simemmet am 
naikimtene, kabe chea ame bepa tune, itóm jo’arapo into itóm náu 
lópola jo’akapo. 
b.-wame ka mejipo jo’akame pariat jiapsame into unna juka meliota a 
atteaka a uju’ume, tu’im jiapseka wame wate nasionim teame ji’okot 
jokame aniame, wa’a tu'i koba suawame, into wa’a siime tuuwata te 
ameu ujbwanne, junuen beja jume nasionim ji’okot omo bichame ama 
yumateko am jiokoine, ka chea a bwe weyyane.
c.-siime jume batoim jita nenkireom juka meliota uju’ume ameu 
teuwana juka itóm bwia ania ji’osiata teuwa’u au lutu’uria yaana a 
jiapsi yumá betchibo.
d.- wame ka jiba inim itóm Mejikopo bwere tekilim jippueme a 
ámemak a etejotu, amewa teuwane ketchia unna tu’isi omo am 
uju’une betchibo, bwe’ituk bempo ket chea itóm bwia ániata ji’okot 
jooa meliota yumá baekai.
11.-  kaabem te nat bepa eyyaka inim itóm bwia ániapo, inim itóm 
bwiarapo te nas kuaktine, inian beja jiba bénasi beje’e ju’u 
jamuttuwame, into wa’a o’outuwame, o cheasan jume sebempo 
tammachiawame, kabe inika jibwisiaka ka jaksa ye masti jo’arapo 
yewa bepbaeka eene, o cheasan bem tekilimpo, o cheasan bem 
kokoepo kam bit baeka eene, e’e junúka te ka into inim te bitne.
a.- wame jamuchim, into ili uusim ket ili jamuchim ji’okot bitwame, 
kokosi joowame, bebiame, ka nakwame bename, ji’okot jiapsame, 
junuka te luutane, bwe’ituk ameu lutu’uria alleaka inim bem nas 
kuaktepo jiapsinepo ámani.
b.-jume jamuchim junuen a watame into ama yumame bem a koba 
suakapo ámani, ket bempoim betchibo ket naikiana wame tuttu’i 
tekilim o’outau bicha naikiarim jiba, tu’isi ket ameu bicha naikiana 
bempo a yootaka japte, jume tekilim a wiknepo ámani. 

c.-wa’a ye tu'isi nakwame itomak werim násuku, itóm yoowam 
bétana, tu’ulisi bempo  itóm nakeka, itóm waataka itóm yooturiane.
12.- siimemmeu lutu’uria alleaka a jiapsinepo ámani, áe konila 
jiapsame, a yooreka a nakeka aemak ama jiapsine, elaposu ito bénasi 
jiakitune o cheasan jume yoim ji’okot jiapsame wame unna 
pooberapo omo bichame, siime te náu alleaka te náu jiapsine.
a.- juebenaka inim bwia ániapo náu  jiapsamme, popolobemtakai, 
kokomelamtakai, wiwikula pupusekame, wate ka tu’isi bitwa bwe’ituk 
chuchchululimme, wate jamuchim into o’owim ka tu’uriwa, watem 
tabwisi bem Liosta ta’amme, watem into sébe po tammachiawa, 
siime  inika etejo ju’u bwia ániata ji’ósiaa teuwa into a luti’i’a, a  
tucha’i’a, bwe’ituk ……sime te wepulsi te nakpea. 
b.- siime wame indijenam teame ket derechom jippuemme, jaisa 
bempo waka bem Liosta ta’amme, jaisa bem bwia waasa  a uju’ume, 
bwe siime ini’i weeme yooribaeka éa. Into yo’oritune, bwe’ituk bempo 
am derechok.
c.- siime wame jubwa yoyotume te aniane,te bo’ota am maksimne, 
jaisa ayuka bem jubwa yoyotukapo ámani inimi bwia ániapo tu’isi omo 
yoreka into watem yoreka ama jiapsine.
d.- wa’a itóm  yo lutu’uria, jakwo naateka ito nasuk uju’uwame wame 
itóm yoyorata itou tosajaka’u, itóm pajkom, itóm bwe taewaim, jaksa 
itóm pajkom jojoapo inime ket yoorina.  

IV.- WEPULSI NAU LUTURIAWAPO, INTO KA OMO JI’OKTO JO’AKAI 
NAU JIAPSIWAPO.

13.- Siimen yeu nunuka, amemak luturiaka bem institusiontukapo 
ámani bem yabae’u a yaane, ta ka apela, jiba simemmak luturiakai, 
into ket jiba watem aman yeu nunusimne, ama nabusti into ket jiba 
bénasi kalapaala ama wiutemta, ama joowamta a lutu’uria joosimne.  
a.-ka a ba’ita’atune bem  nattema’u bétana wa’a juya ániata jaisa a 
weyyepo ámani, into ket jiba bénasi am yopnane am nattemaeo, 
jitasa a joowa bétana, into jaisa bempo ket ama tuuwata o  ka 
tuuwata ama bitne. 
b.-wa’a tuwa, wa ye aniawame, chea báchia ama náu lópola jo’akame 
aniane, aet chukula into nat tépola jo’akame, aet chúkula into siime 
bwia ániapo jiapsame aniane, into ámemak luturiaka ama náu 
jiapsine.
c.-watem lutu’uria yo’oritune , kia jain ka junama lu’ula a teuwa nasuk 
juni’i, omo yooreka náu yaajine, into ket lutu’uriata náu yestelata 
yoorine.
d.-waka ka tu’isi bwia ániata bichame, a uju’ume, ket awa jariune, yoi 
ya’ura lutu’urapo lu’ula, into ket amewa a tamachiane bwe’ituk ka 
junama lu’ula omo am uju’ukapo ámani. 
e.- wa’a ka tu’isi omo  uju’uwamta wobiernom tekilimpo into kia pariat 
juni’i am luuta baeka eene, yewam pootane.
f.- Wobiernotamak lutu’uriaka waka tuuwata  náu lopo jo’ara ka me 
betchibo ukkulekai, am aníasimne, am etejoriasimne jaksa po lu’ula  
bem tuuwata ama a bitnepo ámani.  
14.- ye majti jo’arampo bittune ji’osia ta’awapo lu’ula, jume uusim  
omo majtasimne bem yootupo tasti, a  beje ta’ane, into alleaka ama 
jiapsine.
a.-uusimmeu into jubwa yoyotummeu bicha bwijtune ini lutu’uria, 
aemak am yo’otune betchibo, ji'ósia ta’awapo lu’ula  omo majtasimne, 
junuen beja tuuwata jiba bo’o jooriane.
b.- ama am tu yootune betchibo bem tu’ule’u, bem mastikarimpo 
ameu bwijna, siensiam teapo, umanidadim teapo, junuen am 
juneyyakai aet omo temaaekai ama jiapsine.
c.-jume lutu’uriata chibe chibestame television into ju’u  radio, kia 
jubwa juni'i a lutu’uria joosimne, inia weyemta bétana inian a amewa 
a ujbwana bwe’ituk tuuwa ukkulwa. 
d.- tu’ulisi, usyolisi jiapsinepo betchibo, jibasu yo’orina jaisa te 
yo’oturiari itóm  jo’arapo, jaisa au bwijwak Liosta lutu’uria bétana, 
inian bénasi ket au bwijna.    


